
1. 
Опис на состојбите во областа и дефинирање на проблемот
1.1 Опис на состојбите 
Прашањата кои се однесуваат на статусот на административните службеници се уредени со Законот за административни службеници. 

Со Законот за административни службеници се воведе системот на компетенции како основ за управувањето со човечките ресурси, се воспостави единствена класификација на работните места, целосно се разработи постапката за пополнување на новите работни места преку вработување, унапредување и мобилност, која ќе се базира на принципите на стручност, компетентност, еднаков пристап и транспарентност. 

Со Законот за aдминистративни службеници исто така се воспостави целосно нов систем на стручно усовршување на административните службеници преку генерички и специјализирани обуки и менторство, кои ќе бидат задолжителни, ќе ги организира институцијата, а ќе бидат во насока на зголемување на квалитетот на работа на администрацијата. Со новата законска рамка за прв пат се воспостави целосен систем на управување со учинокот, кој ќе треба да овозможи мотивација на админситративните службеници за унапредување на нивната работа. 
Со оглед на фактот дека овој закон започнаа со примена во февруари 2015 година, односно поминати се повеќе од четири години од неговата практична примена, досега се утврдени повеќе проблеми кои ја отежнуваат неговата доследна имплементација.
Согласно Законот за административни службеници, административни работи се стручно-административни, нормативно-правни, извршни, статистички, административно-надзорни, плански, информатички, кадровски, материјални, финансиски, сметководствени, информативни и други работи од административна природа. Во пракса многу често нормативните и правните работи не се поврзани едни со други и треба да бидат издвоени, кадровските работи треба да бидат насловени како управување со човечките ресурси, а информативните работи треба да бидат преименувани во односи со јавност. Дополнително овој член не ги препознава ревизорските работи, иако институциите, пред се органите на управата се обврзани да имаат внатрешна ревизија, како и друг вид на административни работи кои се извршуваат во одредени институции од јавниот сектор ( на пр. маркетинг во јавните установи).
Фрагментацијата во регулирањето на статусот на административните службеници исто така претставува проблем во неговата имплементација. Согласно  овој закон се уредува статусот и други прашања во врска со работниот однос на административните службеници. Определени прашања во врска со работниот однос на административните службеници во судството и јавното обвинителство, дипломатијата, царинската и даночната администрација, инспекциските служби, државната ревизија и ревизијата на ИПА, регулаторните тела и Народната банка на Република Македонија, во целост или делумно, можат да бидат уредени со закон и со колективен договор, на начин различен од овој закон.  Постапката за вработување на административни службеници регулирана со овој закон е задолжителна и за вработување на административни службеници во дипломатијата, царинската и даночната администрација, инспекциските служби, државната ревизија и ревизијата на ИПА, како и регулаторните тела.  Со оглед на фактот дека вработените во овие институции на јавниот сектор вршат административни работи, и по статусот се идентични со административните службеници во останатите институции на јавниот сектор, нема потреба од вакба фрагментација и од оставање на можност за било какви исклучоци по вид на органи.
Во законот се опфатени дефиниции на седум поими, и тоа работно место, сродни работни места, влезни нивоа, стручни квалификации, работно искуство во струката, работни компетенции и орган надлежен за буџетот на институцијата. Овие поими не се прецизни, не одговараат со понатамошните реченија или веќе не се потребни. Имено поимот сродни работни места е веќе непотребен, затоа што со измените и дополнувањата на законот се укинати групните огласи, заради кои беа дефинирани сродните работни места, кои веќе не се користат како поим во законот. Кај дефинирање на поимот работно искуство во струката истото е дефинирано како „работен стаж“ поради што оние лица кои преку работа на проекти или на други работи за кои не биле пријавени и за кои не им е плаќан придонес за пензиско и инвалидско осигурување не може да аплицираат на јавни огласи за работни места на административни службеници. Во поимникот недостасува дефиниција на поимот „извршител“ поради што често се прави поистоветување на овој поим со поимот „работно место“.
Одредбите од законот кои ја регулираат координацијата на работата на административните службеници се беспредметни, затоа што секоја од надлежностите на Министерството за информатичко општество и администрација, органите надлежни за буџетот, државните секретари се регулирани или ќе бидат регулирани во соодветните закони. Од друга страна, овие одредби во пракса не се ни користеа.

Организациската единица за управување со човечките ресурси и Мрежата на организациски единици за управување со човечките ресурси се пренесува и подетално се регулира во Законот за вработените во јавниот сектор. 
Во одредбите кои се однесуваат на надлежностите на Агенцијата за администрација, недостасува надлежноста Агенцијата да учествува во постапките за унапредување. Имено заради централно прибирање и обработка на податоците околу постапките за унапредување неопходно е интерните огласи за унапредување да се објавуваат на веб страната на Агенцијата. Истовремено учеството на Агенцијата со свои вработени во овие постапки треба да биде гаранција за објективноста и квалитетот на спроведување на истите, со оглед на фактот дека не сите институции на јавниот сектор располагаат со соодветен кадар кој може во целост да спроведе административна селекција и структурирано интервју. Дополнително во делот на одлучување по жалбите и приговорите на административните службеници не е дадена надлежност за делумно уважување на жалбата, што во пракса се јавува како потреба. Уште еден проблем во пракса е Комисијата за ревизија на постапките за вработување. Имено имајќи во предвид дека законот содржи одредби за инспекциски надзор, има потреба од поинакво регулирање на составот и начинот на работа на ваквото ad hoc тело. 
Со новиот Закон за висока раководна служба, како високи раководители се утврдени државните секретари. Исто така и генералните секретари во Градот Скопје и во општините со повеќе од 20.000 жители ќе бидат високи раководители. Оттука се јавува потреба од усогласено регулирање на Законот за административни службеници со новиот Закон за висока раководна служба.
             Со оглед на фактот што Законот за вработените во јавниот сектор се дополнува со нова глава за вработување во кабинетите, одредбите од Законот за административни службеници кои се однесуваат на  кабинетските службеници стануваат беспредметни. 

Во Законот за административни службеници е утврдено дека пополнувањето на работно место на административни службеници се врши преку спроведување на постапка за вработување, унапредување и мобилност преку распоредување или преземање. Постапките за пополнување на работното место се спроведуваат по претходно известување за обезбедени финансиски средства од Министерството за финансии, односно од органот надлежен за издавање на финансиска согласност за пополнување на работни места во институцијата. Проблем претставува мобилноста преку распоредување, која е внатре во рамките на институцијата и која нема никакви фискални импликации, поради што нема никаква потреба од согласност од Министерството за финансии, односно од органот надлежен за издавање на финансиска согласност за пополнување на работни места во институцијата.
  Законот за административни службеници ја регулира обврската за планирање на вработувањата како и обврската за известување за реализација на годишните планови. Се работи за материја која е целосно регулирана во Законот за вработените во јавниот сектор, поради што е беспредметно нејзиното повторно регулирање во овој закон.
Исто така, со законот се регулира пријавата за вработување на административни службеници. При тоа, кон пријавата кандидатите задолжително ги прикачуваат следниве докази за податоците внесени во истата, во скенирана форма: доказ за државјанство на Република Македонија, доказ за општа здравствена способност за работното место,  уверение/диплома за завршен степен на образование, потврда за работа со програми за канцелариско работење и потврда за положен стручен испит или лиценца или уверение од соодветната стручна област, доколку истите се посебен услов за работното место и се назначени во јавниот оглас. Овие докази имаат фискални импликации, односно вработените се должни да ги обезбедат овие докази за определен финансиски трошок. Со предлог законот се врши ревидирање на потребните докази кои се прикачуваат кон пријавата за јавен оглас.

Во законот е регулиран составот на Комисијата за селекција која e составена од: административен службеник од Секторот за селекција на кандидати во Агенцијата кој е претседател на Комисијата и негов заменик, раководителот на организациoната единица за управување со човечки ресурси, односно административниот службеник кој ги врши работите кои се однесуваат за управување со човечки ресурси ако нема организациона единица во институцијата која вработува и негов заменик,  раководителите на организационите единици во кои работните места се пополнуваат, односно непосредно претпоставените доколку нема раководители како и нивни заменици и/или административен службеник од Секретаријатот за спроведување на Рамковниот договор и негов заменик доколку постапката се спроведува за органи на државната управа. Ваквиот начин на регулирање на составот на комисијата значи дека за секое работно место треба да се формира посебна комисија, што во пракса се покажува како неекономично и нерационално.
Согласно законот, за секоја постапка за вработување потребно е да се полага испит за административен службеник, како втора фаза од постапката што е неекономично и нерационално, затоа што овој испит се состои од база на прашања кои се однапред утврдени, па оттука се предлага испитот да го полагаат претходно сите кандидатите за администратувни службеници кои во иднина би се јавиле на јавен оглас за вработување.  
Во законот е регулиран изборот на кандидати. Во случај кога на било која од ранг-листите нема доволно кандидати со припадност на заедница за која согласно годишниот планот на институцијата се предвидени новите вработувања, истиот се повторува само за оние работни места и за оној број на извршители, колку што недостасуваат. Доколку и при второто повторување на јавниот оглас, на ранг-листите нема доволно кандидати со припадност на заедница за која согласно годишниот планот на институцијата се предвидени новите вработувања, колку што извршители се бараат, Комисијата изготвува единствена ранг-листа на која се рангираат кандидатите од сите претходно објавени огласи за тоа работно место и ги избира најдобро рангираните од таа листа, без оглед на припадноста на заедница, и во рок од три дена и ги предлага на институцијата. Доколку на ранг-листите нема доволно кандидати, јавниот оглас во тековната година се повторува се додека работните места не се пополнат со најдобро рангираните кандидати без оглед на нивната припадност на заедница. Во членот нема никакви прецизни одредби околу повторувањето на постапката.
Законот за административни службеници не ја содржи пробната работа, која ја содржеше Законот за државни службеници, а која се покажа како ефикасен механизам дополнително преиспитување на квалитетите на избраните кандидати како и за нивно посуштествено стручно усовршување пред и формално да стекнат службенички статус. Пробната работа, комбинирана со стручното усовршување и со менторството може во огромна мера да го унапреди капацитетот на администрацијата.
Согласно Законот, постапката на унапредување има за цел да им овозможи на административните службеници кариерно напредување, односно преминување од пониски на повисоки работни места. При постапката на унапредување се почитува начелото за соодветна и правична застапеност. На интерниот оглас може да се јави административен службеник, вработен во истата институција, кој ги исполнува општите и посебните услови за пополнување на работното место пропишани за соодветното ниво во овој закон и во актот за систематизација како и: да е оценет со оцена „А" или „Б“ при последното оценување, да е на работно место на непосредно пониско ниво или да е на работно место во рамки на истата категорија во која е работното место за кое е објавен интерниот оглас, да поминал најмалку две години на тековното работно место и да не му е изречена дисциплинска мерка во последната година пред објавувањето на интерниот оглас. Услов за вработениот да може да биде унапреден е  „да е оценет со оцена „А" или „Б“ при последното оценување“. Не е јасно наведено за кое последно оценување се мисли, дали последно спроведено оценување или последното оценување кое го имал вработениот (ова особено во случај на подолготрајно отсуство од работа во случај на боледување или мирување на работниот однос согласно закон). Дополнително се бара вработениот да поминал најмалку две години на тековното работно место. Имено, вработениот може во текот на работата да биде распоредуван внатрешно или да биде преземен во друга институција на работно место на исто ниво, односно не мора да биде на истото работно место. 
Во Законот за административни службеници Академијата за стручно усовршување е предвидена да биде организациска единица (Сектор) во рамките на Министерството за информатичко општество и администрација. Праксата покажа дека ваквиот статус на Академијата е несоодветен, односно истата не може да одговори на потребите заради кои е основана. Поради тоа министерството направи компаративна анализа на начинот на стручно усовршување на административните службеници во повеќе членки на ЕУ, при што како заеднички содржател е фактот дека Академијата во сите држави е посебен ентитет, кој располага со соодветен капацитет да може реално да ја оствари функцијата стручно да се усовршуваат административните службеници. Отсуството на законска регулација на статусот на обучувачите е една од причините поради кои административните службеници кои имаат знаење и капацитет не сакаат воопшто да преземаат дополнителни обврски, а кои се суштински за унапредување на вештините и квалитетот на работата на администрацијата.
Во Законот за административни службеници се регулира управувањето со учинокот на административните службеници, оценувањето на административните службеници и оценките кои можат да ги добијат. Досегашната пракса покажа дека немањето на евиденција за остварените резултата од работата и отсуството на средба на која оценувачот и оценуваниот заеднички ќе ги утврдат работните цели за наредната година и ќе дискутираат за постигнатото во изминатата, придонесува за несоодветно оценување и немање на ефект од истото. Од друга страна самата постапка за оценување е премногу комплексна и не придонесува за постигнување на целите поради кои оценувањето е воведено.
Во Законот за административни службеници се утврдени случаите на дисциплинска неуредност. Дисциплинската неуредност претставува полесна повреда на работната дисциплина, работните задачи, угледот на институцијата или на административниот службеник, и тоа со неоправдано не известување на непосредно претпоставениот административен службеник, секретарот, односно раководното лице на институцијата во која не се назначува секретар за спреченоста за недоаѓање на работа во рок од три часа. Од друга страна во Законот за вработените во јавниот сектор, во случај на спреченост за доаѓање на работа, вработените се должни да го известат непосредно претпоставениот, односно раководното лице на институцијата до истекот на дневното работното време на работодавачот. Како што може да се види постои колизија, односно вработениот треба до крајот на работното време да го извести претпоставениот за своето отсуство од работа, а ќе одговара доколку не го извести секретарот за отсуството во рок од три часа. Со законот се регулира изрекувањето на дисциплинските мерки против административниот службеник за дисциплинска неуредност кои ги изрекува секретарот, односно раководното лице на институцијата во која не се назначува секретар, во рок од седум дена од денот на добиениот писмен извештај од претпоставениот административен службеник. По исклучок, доколку нема претпоставен административен службеник, писмениот извештај го поднесува раководен службеник, секретарот, односно раководното лице на институцијата во која не се назначува секретар. Не е јасно кој раководен административен службеник, доколку нема претпоставен административен службеник може да поднесе писмен извештај за изрекување на дисциплинска мерка за дисциплинска неуредност. Исто така е пропишано дека против одлуката за изрекување на дисциплинска мерка за дисциплинска неуредност, незадоволниот административен службеник има право во рок од осум дена да поднесе жалба до Агенцијата, односно до надлежен орган согласно со овој закон. Во овој дел се укажува дека е нејасно од кога започнува да тече рокот од осум дена.
Согласно законот секретарот, односно раководното лице на институцијата во која не се назначува секретар, со решение формира Комисија за водење на дисциплинска постапка за дисциплински престап во рок од осум дена од денот на поднесувањето на предлогот за покренување на дисциплинска постапка во кој задолжително се содржани причините за поведување на постапката.  Дисциплинската комисија е составена од претседател, шест члена и нивни заменици. Ваквиот состав на дисциплинската комисија е премногу сложен, односно седум члена се премногу за водење на дисциплинска постапка. Исто така, претседателот е должен најдоцна во рок од 20 дена од денот на формирањето на дисциплинската комисија да свика седница за која уредно ги поканува членовите и административниот службеник против кој е поведена постапката, десет дена пред денот на одржувањето на седницата. 
Дисциплинската постапка не може да се поведе ако поминал еден месец од денот кога непосредно раководниот административен службеник, односно секретарот во институцијата, дознал за повредата на службената должност. Дисциплинската постапка не може да се поведе ако поминале три месеци од денот кога е сторена повредата на службената должност, освен кога дисциплинската постапка се поведува по наод на внатрешна ревизија за што рокот на застареност е една година. Ако повредата на службената должност повлекува и кривична одговорност, дисциплинската постапка за утврдување на одговорноста на административниот службеник застарува во рок од две години од денот на дознавањето за повредата. Во примената проблем претставуваат кратките рокови за поведување на дисциплинска постапка (и субјективниот и објективниот рок), а исто така е нејасно во кој случај повредата на службената должност значи повлекување и на кривична одговорност, односно дали само поведување на кривична постапка или пак изрекување на правосилна пресуда за сторено кривично дело.
Со законот се регулира извршувањето на парична казна, како дисциплинска мерка. Задршката од плата на име изречени парични казни на административниот службеник за сторена дисциплинска неуредност или дисциплински престап, во текот на еден месец не може да надмине една третина од износот на неговата вкупна нето плата за тој месец. Ако на вработениот административен службеник му престане работниот однос во институцијата во која му била изречена парична казна, наплатата на изречената парична казна, по барање на институцијата во која што казната е изречена, ќе ја спроведе новиот работодавач или надлежен орган во постапка утврдена со закон. Нејасно е кој и на каков начин ќе ја изврши паричната казна, доколку административниот службеник го промени работодавачот.
Со законот, административниот службеник може да биде суспендиран од институцијата врз основа на решение на секретарот, односно раководното лице на институцијата во која не се назначува секретар. Административниот службеник може да биде суспендиран од институцијата во случаи кога против него е покрената кривична постапка за кривично дело сторено на работа или во врска со работата или е покрената дисциплинска постапка за дисциплински престап, а повредата е од таква природа што неговото натамошно присуство во институцијата додека трае постапката штетно ќе се одрази врз институцијата, односно ќе го осуети или оневозможи утврдувањето на одговорноста за дисциплински престап. Со оглед на фактот што жалбата го одлага извршувањето на актот донесен од страна на првостепениот орган, што како правило важи и во овој случај, одлагањето на суспензијата поради жалба е спротивно на целите заради кои е изречена суспензијата и може да предизвика дополнителна штета.
Дополнителен проблем претставува немањето на јасни критериуми кога административниот службеник при вработувањето премолчил или дал невистинити податоци во однос на општите и посебните услови за вработување. 
Глобите за непочитување на законот се премногу високи и изнесуваат, од 4.000 до 5.000 евра во денарска противвредност за директорот на Агенцијата за администрација, од 7.500 до 15.000 евра во денарска противвредност, за раководните лица на институциите, од 3.500 до 7.000 евра во денарска противвредност за секретарите, односно за раководните лица во институциите во кои не се назначуваат секретари,  од 2.000 до 3.000 евра за членовите на Комисијата за селекција и  на Комисијата за ревизија, како и од 100 до 200 евра во денарска противвредност за кандидатите. Висината на глобите не е усогласена со Законот за прекршоците, кој е системски закон, односно истите се многу повисоки од глобите утврдени во Законот за прекршоците.
1.2
Причини за проблемите кои се предмет на разгледување 


Претходно наведената состојба во областа која овој закон ја регулира е резултат на следните причини:
· дополнување на опфатот на административни работи;

· несоодветен поимник во однос на останатите одредби од законот и недефинирање на определени важни поими;

· дефрагментација на статусот на административни службеници;

· воведување на начелото на употреба на јазиците;
· потреба од редефинирање на надлежностите на Агенцијата за администрација; 

· недоволно ефикасно и економично регулирање на постапката за вработување;

· отсуство на регулација за пробната работа;

· непрецизно регулирање на условите за унапредување;

· несоодветен статус на Академијата за спроведување на обуки за административните службеници и несоодветно регулирање на обуките и менторството;

· преголема комплексност и не постоење на евиденција за сработеното во постапката за оценување;

· оптимизирање на бројот на членови на комисиите за водење на дисциплински постапки, несоодветно утврдување на субјективните и објективните рокови за водење на дисциплинска постапка, како и надминување на други пропусти во однос на дисциплинската одговорност и
· неусогласеност со Законот за прекршоци, Законот за изменување и дополнување на Законот за организација и работа на органите на државната управа и Законот за употреба на јазиците. 
2. 
Цели на предлог регулативата
Основни цели на Предлог законот за изменување и дополнување на Законот за административни службеници се  унапредување на моделот на вработување и управување со учинокот, темелени врз компетенции, воведување на пробната работа, поедноставување и доуредување на постапката за утврдување на дисциплинска одговорност, дополнително мотивирање на вработените кои работат на реформските приоритети и унапредување на работата и стручните капацитети на администрацијата, преку воспоставување на Академија за обука и развој на администрацијата.
3.
Можни решенија (опции)

3.1
Опис на решението „не прави ништо“  
Ова решение значи да не се донесат предложените измени и дополнувања на  Законот за административни службеници. Ова не е прифатлива опција, бидејќи ќе останат несоодветните дефиниции на поимите кои ги користи законот, постапката за селекција при вработување ќе биде подолга и поскапа, практичната примена на законот од страна на институциите од дејностите од јавен интерес ќе биде отежната, статусот на Академијата за спроведување на обуки за административните службеници ќе остане несоодветен за целите што треба да се постигнат, обуките и менторството ќе бидат несоодветно регулирани и нема да постојат евидентни листи со објективни докази, врз основа на кои ќе се врши оценување на административните службеници и нема да има  усогласување  со  одредени новини во законодавството во Република Северна Македонија. 
3.2
Опис на можните решенија (опции) за решавање на проблемот

Со предложените измени и дополнувања на Законот за административни службеници: 
· се дополнува дефиницијата на административни работи и се појаснуваат одредени поими и изрази, 
· се исклучува фрагментација во регулативата која се однесува на статусот на вработените во јавниот сектор кои имаат статус на административни службеници,
· во составот на сите комисии и други тела, формирани согласно законот ќе се применува на начелото за соодветна и правична застапеност на заедниците,

· се воведува начелото на употреба на јазиците и писмата,
· се прецизираат и дополнуваат надлежностите на Агенцијата за администрација,

· се доуредува составот и работата на Комисијата за ревизија на постапките за селекција на административни службеници,

· се исклучуваат државните секретари како и генералните секретари во Градот Скопје и општините со повеќе од 20.000 жители, 

· положен испит за административен службеник е предуслов за пријавување на јавен оглас за вработување на работно место на административен службеник, 

· се намалуваат трошоците за кандидатите при аплицирање на јавен оглас за вработување и за еден јавен оглас се формира една комисија за селекција,

· испитот за проверка на раководни вештини (досегашниот испит за административно управување) ќе биде составен дел на испитот за раководен административен службеник, 

· се допрецизираат условите за унапредување,
· се воведува пробната работа како алатка за успешно воведување на избраните кандидати во статус на административни службеници,
· се редефинира статусот на Академијата, која во иднина ќе биде орган во состав на министерството и која ќе располага со соодветни капацитети за да може да ја оствари својата мисија,
· се воведува обврска за водење на евидентен лист на доделени и сработени работни задачи, 
· постапката за оценување се поедноставува,   

· се врши предефинирање на роковите за водење на дисциплинска постапка, се отстрануваат технички пропусти во дисциплинската постапка 
· се воведува додаток на плата за обемност и сложеност на работните обврски и задачи на административните службеници кои работат на реформските приоритети и
· се врши усогласување на законот со Законот за прекршоци, Законот за изменување и дополнување на Законот за организација и работа на органите на државната управа и Законот за употреба на јазиците.
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Намалување на трошоците за постапката за вработување на административен службеник.

4.2
Фискални влијанија 

Формирањето на Академијата за спроведување на обуки за административните службеници ќе предизвика фискални импликации во износ од 3. 000.000, 00 денари.

4.3
Социјални влијанија 

                              Нема
4.4
Влијанија врз животната средина 
                              Нема

4.5
Административни влијанија и трошоци – 

а) трошоци за спроведување 
Формирањето на Академијата за спроведување на обуки за административните службеници ќе предизвика трошоци за 3.000.000,00 денари.
б) трошоци за почитување на регулативата 
                                  Нема

5.
Консултации

5.1
Засегнати страни и начин на вклучување
Со подршка на Центарот за управување со промени, проект подржан од Британската амбасада во Република Северна Македонија, беа изготвени и анализи на Законот за административни службеници (ЗАС) и на Законот за вработени во јавниот сектор (ЗВЈС).


Министерството за информатичко општество и администрација со поддршка на Мисијата на ОБСЕ во Скопје, организираше работилници и работни состаноци со повеќе засегнати страни. На работилниците присуствуваа преставници од министерства, од институциите од дејностите здравство, образование и наука, труд, социјални работи и заштита на децата, култура и јавно информирање, јавните претпријатија, Националната академија за науките и уметностите - МАНУ, Дирекцијата за заштита на личните податоци, Судскиот совет, Државниот завод за ревизија, Народниот правобранител, Народната банка на Република Северна Македонија, Агенцијата за администрација и Државниот управен инспекторат.
5.2
Преглед на добиените и вградените мислења 

                                     /

5.3
Мислењата кои не биле земени предвид и зошто

                                       /

6. 
Заклучоци и препорачано решение

6.1
Споредбен преглед на позитивните и негативните влијанија на можните
             решенија (опции)

1. Решение „не прави ништо“

Позитивни влијанија – Нема.

Негативни влијанија – Решението „не прави ништо“ го оневозможува постигањето на зацртаните цели на законот. Воедно, идентификуваните проблеми наведени погоре ќе останат. Бројните измени и дополнувања на постојниот закон доведуваат до бројни нејаснотии и проблеми во практичната примена на законот.

2. Решение -да се усвојат измени и дополнувања на законот
Негативни влијанија – нема.

Позитивни влијанија - Со измените и дополнувањата на законот се очекува постигање на зацртаните цели наведени и образложени погоре, а особено:
· додефинирање на опфатот на административни работи;
· дефрагментиран систем на административна служба;
· дефинирање на определени важни поими кои досега беа предмет на различни толкувања;

· промена на класификацијата на нивоата заради усогласување со регулативата за висока раководна служба;

· ефикасна и економична постапка за вработување;

· прецизно регулирани услови за унапредување;

· дефиниран статус на Академијата за спроведување на обуки за административните службеници и соодветно регулирање на обуките и менторството;
· воведен институтот пробна работа, како алатка за успешно воведување на избраните кандидати во статус на административни службеници,
· редефинира статусот на Академијата, 
· унапредена и поедноставена постапката за оценување,   

· поедноставена и допрецизирана дисциплинска постапка, 
· дополнителна мотивација на административните службеници кои работат на реформските приоритети и

· усогласенос на законот со Законот за прекршоци, Законот за изменување и дополнување на Законот за организација и работа на органите на државната управа и Законот за употреба на јазиците.
6.2
Ризици во спроведувањето и примената на секое од можните решенија
             (опции)

               Нема
6.3
Препорачано решение со образложение

Донесување на Предлог законот за изменување и дополнување на Законот за административни службеници.
7.
Спроведување на препорачаното решение

7.1
Потреба од менување на закони и подзаконска регулатива во областа или 
             други сродни области
Законите кои уредуваат прашања кои се предмет на уредување на овој закон, ќе се усогласат со одредбите од овој закон најдоцна шест месеци од денот на влегувањето во сила на овој закон.
7.2
Потребни подзаконски акти и рок за нивно донесување

Подзаконските акти ќе се донесат во рок од 3 месеци од денот на влегување во сила на овој закон.

- Правилник за начинот на спроведување на испитот, начинот на формирање на базите на прашања и практични задачи, како и формата и содржината на потврдата за положен испит за административен службеник,
- Уредба за спроведување на постапката за вработување на административни службеници,
- Правилник за начинот на спроведување на пробната работа, како и начинот на менторирање во пробната работа, како и начинот на оценување по завршување на пробната работа,
- Правилник за формата и содржината на интерниот оглас, формата и содржината на образецот, како и налинот на поднесување на пријавата за унапредување, начинот на спроведување на административната селекција и интервјуто, како и начинот на нивно бодирање и максималниот број на бодови од постапката на селекција, во зависност од категоријата на работно место за кое е објавен интерниот оглас,
- Уредба за начинот на остварување на надлежностите на Академијата за обука и развој на администрација,
- Правилник за содржина и форма на годишна програма за генерички обуки на административни службеници,
- Правилник за годишна програма за обуки на административен службеник,
- Правилник начинот и формата на поднесување на барање и добивање на согласност на административен службеник за ангажман на обучувач, како и висината на надоместокот и начинот на надолнување на работното време,
- Правилник за начинот на спроведување на оценувањето на административните службеници и содржина на извештаите и начин на оценување во други околности и
- Правилник за начинот на водење на дисциплинската постапка за дисциплински престап и образец за тајно гласање.
7.3
Органи на државната управа, државни органи и други органи надлежни за 
             Спроведување
·      Министерство за информатичко општество и администрација, преку надзор над спроведувањето на овој закон;

·      Агенцијата за администрација преку спроведување на постапките за вработување и учество во постапките за унапредување;
·      Државен управен инспекторат преку спроведување на инспекциски надзор над спроведувањето на овој закон, како и на прописите донесени врз основа на него. 

7.4
Активности за обезбедување на ефикасно спроведување на предлогот на 
             закон

Обуки за спроведување на новините на овој закон.

8.
Следење и евалуација

8.1 
Начин на следење на спроведувањето 

Министерство за информатичко општество и администрација ќе врши надзор над спроведувањето на овој закон. 

Државниот управен инспекторат ќе врши инспекциски надзор над спроведувањето на овој закон, како и на прописите донесени врз основа на овој закон.

Следењето на спроведувањето на законот ќе се врши преку Годишниот извештај за работа на Министерството за информатичко општество и администрација и Извештајот за работа на Агенцијата за администрација.

8.2
Евалуација на ефектите од предлогот на закон и рокови 

Евалуација на ефектите ќе се изврши по истекот на 12 месеци од влегувањето во сила на законот, врз основа на следните индикатори:
· Зголемен број на квалитетни кандидати за административни службеници, селектирани врз основа на заслуги и со почитување на начелото на соодветна и правична застапеност на припадниците на заедниците и
·  Мотивирани и задржани стручни и компетентни административни службеници.
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                   ...........................................
                                                                                                                                         потпис на министерот 

